
শ্ৰীশ্ৰীশঙ্কৰদেৱ-মাধৱদেৱ চৰিত




—যমদূতৰ ভয়—






কি ভৈল বুলিয়া দেৱ মাধৱে পুছিল।

সাৱশেষ কথা সিটো সমস্তে কহিল॥

দক্ষিণৰ পৰা আসি যমদূত তিনি।

বান্ধিলেক মোক চাম জৰি গছ আনি॥৭॥

দক্ষিণ দিশক লাগি টানি লৈয়া যাই।

এৰি গৈলা আতা আসিবাৰ বাৰ্ত্তা পাই।৷

বোলয় মাধৱ দেৱ আসিয়া পাইলেক।

ইগ্ৰামৰ লোক আৰ নপাৰি নিবাক॥৮॥

এহি বুলি লৱড় দিলেক মহাত্ৰাসে॥

কাঢ়ে খৰ শ্বাস বৰ পাইলেক প্ৰয়াসে॥

বান্ধ সমন্ধিতে মোক এৰিয়া গৈলেক।

কতোদূৰ গৈয়া পাছে তিনি ৰহিলেক॥৯॥

বোলে চাম জৰি গছ আমাৰ ৰহিল।

নিবে লাগি জৰি তিনি তিনিকো পাঞ্চিল॥

তিনিয়ো নাসয় ভয়ে পাছে একজনে।

লৱৰিয়া জৰি আসি নিলা ভয় মনে॥১০॥

আজুৰি পিজুৰি জৰি কাঢ়ি নিল বলে।

দেখা হাতে গলে সাঞ্চ সকলে বান্ধিলে॥

উঠি উঠি সাঞ্চ চাৱৈ লোক সমস্তয়।

সাঞ্চ দেখি সবে ভৈল পৰম বিস্ময়॥১১॥

মাধৱে বোলন্ত মোক ভয়ে এৰি গৈলা।

আজি ধৰি তুমি মোৰ অধিকাৰ ভৈলা॥

